
AkShamalika Upanishad

ಅಕ್ಷಮಾಲಿಕೋಪನಿಷತ್

ಅಕಾರಾದಿಕ್ಷಕಾರಾಂತವರ್ಣಜಾತಕಲೇವರಂ .

ವಿಕಲೇವರಕೈವಲ್ಯಂ ರಾಮಚಂದ್ರಪದಂ ಭಜೇ ..
ಓಂ ವಾಙ್ಮೇ ಮನಸಿ ಪ್ರತಿಷ್ಠಿತಾ ಮನೋ ಮೇ ವಾಚಿ
ಪ್ರತಿಷ್ಠಿತಮಾವಿರಾವೀರ್ಮ ಏಧಿ ..ವೇದಸ್ಯ ಮ ಆಣೀಸ್ಥಃ
ಶ್ರುತಂ ಮೇ ಮಾ ಪ್ರಹಾಸೀರನೇನಾಧೀತೇನಾರಾತ್ರಾ-
ನ್ಸಂದಧಾಮ್ಯೃತಂ ವದಿಷ್ಯಾಮಿ ಸತ್ಯಂ ವದಿಷ್ಯಾಮಿ ..

ತನ್ಮಾಮವತು ತದ್ವಕ್ತಾರಮವತು ಅವತು ಮಾಮವತು
ವಕ್ತಾರಮವತು ವಕ್ತಾರಂ ..

ಓಂ ಶಾಂತಿಃ ಶಾಂತಿಃ ಶಾಂತಿಃ ..
ಹರಿಃ ಓಂ .ಅಥ ಪ್ರಜಾಪತಿರ್ಗುಹಂ ಪಪ್ರಚ್ಛ ಭೋ
ಬ್ರಹ್ಮನ್ನಕ್ಷಮಾಲಾಭೇದವಿಧಿಂ ಬ್ರೂಹೀತಿ .ಸಾ ಕಿಂ
ಲಕ್ಷಣಾ ಕತಿ ಭೇದಾ ಅಸ್ಯಾಃ ಕತಿ ಸೂತ್ರಾಣಿ ಕಥಂ
ಘಟನಾಪ್ರಕಾರಃ ಕೇ ವರ್ಣಾಃ ಕಾ ಪ್ರತಿಷ್ಠಾ
ಕೈಷಾಧಿದೇವತಾ ಕಿಂ ಫಲಂ ಚೇತಿ . ತಂ ಗುಹಃ
ಪ್ರತ್ಯುವಾಚ ಪ್ರವಾಲಮೌಕ್ತಿಕಸ್ಫಟಿಕಶಂಖ-

ರಜತಾಷ್ಟಾಪದಚಂದನಪುತ್ರಜೀವಿಕಾಬ್ಜೇ ರುದ್ರಾಕ್ಷಾ
ಇತಿ .ಆದಿಕ್ಷಾಂತಮೂರ್ತಿಃ ಸಾವಧಾನಭಾವಾ .

ಸೌವರ್ಣಂ ರಾಜತಂ ತಾಮ್ರಂ ತನ್ಮುಖೇ ಮುಖಂ
ತತ್ಪುಚ್ಛೇ ಪುಚ್ಛಂ ತದಂತರಾವರ್ತನಕ್ರಮೇಣ
ಯೋಜಯೇತ್ .ಯದಸ್ಯಾಂತರಂ ಸೂತ್ರಂ ತದ್ಬ್ರಹ್ಮ .
ಯದ್ದಕ್ಷಪಾರ್ಶ್ವೇ ತಚ್ಛೈವಂ .ಯದ್ವಾಮೇ
ತದ್ವೈಷ್ಣವಂ .ಯನ್ಮುಖಂ ಸಾ ಸರಸ್ವತೀ .
ಯತ್ಪುಚ್ಛಂ ಸಾ ಗಾಯತ್ರೀ .ಯತ್ಸುಷಿರಂ ಸಾ
ವಿದ್ಯಾ .ಯಾ ಗ್ರಂಥಿಃ ಸಾ ಪ್ರಕೃತಿಃ .ಯೇ ಸ್ವರಾಸ್ತೇ
ಧವಲಾಃ .ಯೇ ಸ್ಪರ್ಶಾಸ್ತೇ ಪೀತಾಃ .ಯೇ ಪರಾಸ್ತೇ
ರಕ್ತಾಃ .ಅಥ ತಾಂ ಪಂಚಭಿರ್ಗಂಧೈರಮೃತೈಃ

ಅಕ್ಷಮಾಲಿಕೋಪನಿಷತ್

ಪಂಚಭಿರ್ಗವ್ಯೈಸ್ತನುಭಿಃ ಶೋಧಯಿತ್ವಾ
ಪಂಚಭಿರ್ಗವ್ಯೈರ್ಗಂಧೋದಕೇನ ಸಂಸ್ರಾಪ್ಯ
ತಸ್ಮಾತ್ಸೋಂಕಾರೇಣ ಪತ್ರಕೂರ್ಚೇನ ಸ್ನಪಯಿತ್ವಾ-
ಷ್ಟಭಿರ್ಗಂಧೈರಾಲಿಪ್ಯ ಸುಮನಃಸ್ಥಲೇ
ನಿವೇಶ್ಯಾಕ್ಷತಪುಷ್ಪೈರಾರಾಧ್ಯ ಪ್ರತ್ಯಕ್ಷ-
ಮಾದಿಕ್ಷಾಂತೈರ್ವರ್ಣೈರ್ಭಾವಯೇತ್ .ಓಮಂಕಾರ
ಮೃತ್ಯುಂಜಯ ಸರ್ವವ್ಯಾಪಕ ಪ್ರಥಮೇಽಕ್ಷೇ ಪ್ರತಿತಿಷ್ಠ .
ಓಮಾಂಕಾರಾಕರ್ಷಣಾತ್ಮಕಸರ್ವಗತ ದ್ವಿತೀಯೇಽಕ್ಷೇ ಪ್ರತಿತಿಷ್ಠ .
ಓಮಿಂಕಾರಪುಷ್ಟಿದಾಕ್ಷೋಭಕರ ತೃತೀಯೇಽಕ್ಷೇ ಪ್ರತಿತಿಷ್ಠ .
ಓಮೀಂಕಾರ ವಾಕ್ಪ್ರಸಾದಕರ ನಿರ್ಮಲ ಚತುರ್ಥೇಽಕ್ಷೇ ಪ್ರತಿತಿಷ್ಠ .
ಓಮುಂಕಾರ ಸರ್ವಬಲಪ್ರದ ಸಾರತರ ಪಂಚಮೇಽಕ್ಷೇ ಪ್ರತಿತಿಷ್ಠ .
ಓಮೂಂಕಾರೋಚ್ಚಾಟನ ದುಃಸಹ ಷಷ್ಠೇಽಕ್ಷೇ ಪ್ರತಿತಿಷ್ಠ .
ಓಮೃಂಕಾಕಾರ ಸಂಕ್ಷೋಭಕರ ಚಂಚಲ ಸಪ್ತಮೇಽಕ್ಷೇ ಪ್ರತಿತಿಷ್ಠ .
ಓಮೄಂಕಾರ ಸಂಮೋಹನಕರೋಜವಲಾಷ್ಟಮೇಽಕ್ಷೇ ಪ್ರತಿತಿಷ್ಠ .
ಓಮ್ಲೃಂಕಾರವಿದ್ವೇಷಣಕರಮೋಹಕ ನವಮೇಽಕ್ಷೇ ಪ್ರತಿತಿಷ್ಠ .
ಓಮ್ಲೄಂಕಾರಮೋಹಕರ ದಶಮೇಽಕ್ಷೇ ಪ್ರತಿತಿಷ್ಠ .
ಓಮೇಂಕಾರ ಸರ್ವವಶ್ಯಕರ ಶುದ್ಧಸತ್ತ್ವೈಕಾದಶೇಽಕ್ಷೇ ಪ್ರತಿತಿಷ್ಠ .
ಓಮೈಂಕಾರ ಶುದ್ಧಸಾತ್ತ್ವಿಕ ಪುರುಷವಶ್ಯಕರ ದ್ವಾದಶೇಽಕ್ಷೇ ಪ್ರತಿತಿಷ್ಠ .
ಓಮೋಂಕಾರಾಖಿಲವಾಙ್ಮಯ ನಿತ್ಯಶುದ್ಧ ತ್ರಯೋದಶೇಽಕ್ಷೇ ಪ್ರತಿತಿಷ್ಠ .
ಓಮೌಂಕಾರ ಸರ್ವವಾಙ್ಮಯ ವಶ್ಯಕರ ಚತುರ್ದಶೇಽಕ್ಷೇ ಪ್ರತಿತಿಷ್ಠ .
ಓಮಂಕಾರ ಗಜಾದಿವಶ್ಯಕರಮೋಹನ ಪಂಚದಶೇಽಕ್ಷೇ ಪ್ರತಿತಿಷ್ಠ .
ಓಮಃಕಾರ ಮೃತ್ಯುನಾಶನಕರ ರೌದ್ರ ಷೋಡಶೇಽಕ್ಷೇ ಪ್ರತಿತಿಷ್ಠ .
ಓಂ ಕಂಕಾರ ಸರ್ವವಿಷಹರ ಕಲ್ಯಾಣದ ಸಪ್ತದಶೇಽಕ್ಷೇ ಪ್ರತಿತಿಷ್ಠ .
ಓಂ ಖಂಕಾರ ಸರ್ವಕ್ಷೋಭಕರ ವ್ಯಾಪಕಾಷ್ಟಾದಶೇಽಕ್ಷೇ ಪ್ರತಿತಿಷ್ಠ .
ಓಂ ಗಂಕಾರ ಸರ್ವವಿಘ್ನಶಮನಮಹತ್ತರೈಕೋನವಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಘಂಕಾರ ಸೌಭಾಗ್ಯದ ಸ್ತಂಭನಕರ ವಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಙಕಾರ ಸರ್ವವಿಷನಾಶಕರೋಗ್ರೈಕವಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಚಂಕಾರಾಭಿಚಾರಘ್ನ ಕ್ರೂರ ದ್ವಾವಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಛಂಕಾರ ಭೂತನಾಶಕರ ಭೀಷಣ ತ್ರಯೋವಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಜಂಕಾರ ಕೃತ್ಯಾದಿನಾಶಕರ ದುರ್ಧರ್ಷ ಚತುರ್ವಿಂಶೇಽಕ್ಷೇ ಪ್ರತಿತಿಷ್ಠ .
ಓಂಝಂಕಾರ ಭೂತನಾಶಕರ ಪಂಚವಿಂಶೇಽಕ್ಷೇ ಪ್ರತಿತಿಷ್ಠ .

ಓಂ ಞಕಾರ ಮೃತ್ಯುಪ್ರಮಥನ ಷಡ್ವಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಟಂಕಾರ ಸರ್ವವ್ಯಾಧಿಹರ ಸುಭಗ ಸಪ್ತವಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಠಂಕಾರ ಚಂದ್ರರೂಪಾಷ್ಟಾವಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಡಂಕಾರ ಗರುಡಾತ್ಮಕ ವಿಷಘ್ನ ಶೋಭನೈಕೋನತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಢಂಕಾರ ಸರ್ವಸಂಪತ್ಪ್ರದ ಸುಭಗ ತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಣಂಕಾರ ಸರ್ವಸಿದ್ಧಿಪ್ರದಮೋಹಕರೈಕತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ತಂಕಾರ ಧನಧಾನ್ಯಾದಿಸಂಪತ್ಪ್ರದ ಪ್ರಸನ್ನ ದ್ವಾತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಥಂಕಾರ ಧರ್ಮಪ್ರಾಪ್ತಿಕರ ನಿರ್ಮಲ ತ್ರಯಸ್ತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ದಂಕಾರ ಪುಷ್ಟಿವೃದ್ಧಿಕರ ಪ್ರಿಯದರ್ಶನ ಚತುಸ್ತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಧಂಕಾರ ವಿಷಜ್ವರನಿಘ್ನ ವಿಪುಲ ಪಂಚತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ನಂಕಾರ ಭುಕ್ತಿಮುಕ್ತಿಪ್ರದ ಶಾಂತ ಷಟ್ತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಪಂಕಾರ ವಿಷವಿಘ್ನನಾಶನ ಭವ್ಯ ಸಪ್ತತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಫಂಕಾರಾಣಿಮಾದಿಸಿದ್ಧಿಪ್ರದ ಜ್ಯೋತೀರೂಪಾಷ್ಟತ್ರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಬಂಕಾರ ಸರ್ವದೋಷಹರ ಶೋಭನೈಕೋನಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಭಂಕಾರ ಭೂತಪ್ರಶಾಂತಿಕರ ಭಯಾನಕ ಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಮಂಕಾರ ವಿದ್ವೇಷಿಮೋಹನಕರೈಕಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂಯಂಕಾರ ಸರ್ವವ್ಯಾಪಕ ಪಾವನ ದ್ವಿಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ರಂಕಾರ ದಾಹಕರ ವಿಕೃತ ತ್ರಿಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಲಂಕಾರ ವಿಶ್ವಂಭರ ಭಾಸುರ ಚತುಶ್ಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ವಂಕಾರ ಸರ್ವಾಪ್ಯಾಯನಕರ ನಿರ್ಮಲ ಪಂಚಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಶಂಕಾರ ಸರ್ವಫಲಪ್ರದ ಪವಿತ್ರ ಷಟ್ಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಷಂಕಾರ ಧರ್ಮಾರ್ಥಕಾಮದ ಧವಲ ಸಪ್ತಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಸಂಕಾರ ಸರ್ವಕಾರಣ ಸಾರ್ವವರ್ಣಿಕಾಷ್ಟಚತ್ವಾರಿಂಶೇಽಕ್ಷೇ ಪ್ರತಿತಿಷ್ಠ .
ಓಂ ಹಂಕಾರ ಸರ್ವವಾಙ್ಮಯ ನಿರ್ಮಲೈಕೋನಪಂಚಾಶದಕ್ಷೇ ಪ್ರತಿತಿಷ್ಠ .
ಓಂ ಳಂಕಾರ ಸರ್ವಶಕ್ತಿಪ್ರದ ಪ್ರಧಾನ ಪಂಚಾಶದಕ್ಷೇ ಪ್ರತಿತಿಷ್ಠ .
ಓಂ ಕ್ಷಂಕಾರ ಪರಾಪರತತ್ತ್ವಜ್ಞಾಪಕ ಪರಂಜ್ಯೋತೀರೂಪ ಶಿಖಾಮಣೌ ಪ್ರತಿತಿಷ್ಠ .
ಅಥೋವಾಚಯೇ ದೇವಾಃ ಪೃಥಿವೀಪದಸ್ತೇಭ್ಯೋ ನಮೋ
ಭಗವಂತೋಽನುಮದಂತು ಶೋಭಾಯೈ ಪಿತರೋಽನುಮದಂತು
ಶೋಭಾಯೈ ಜ್ಞಾನಮಯೀಮಕ್ಷಮಾಲಿಕಾಂ .

ಅಥೋವಾಚಯೇ ದೇವಾ ಅಂತರಿಕ್ಷಸದಸ್ತೇಭ್ಯಃ ಓಂ ನಮೋ
ಭಗವಂತೋಽನುಮದಂತು ಶೋಭಾಯೈ ಪಿತರೋಽನುಮದಂತು
ಶೋಭಾಯೈಜ್ಞಾನಮಯೀಮಕ್ಷಮಾಲಿಕಾಂ .

ಅಥೋವಾಚಯೇ ದೇವಾ ದಿವಿಷದಸ್ತೇಭ್ಯೋ ನಮೋ
ಭಗವಂತೋಽನುಮದಂತು ಶೋಭಾಯೈ ಪಿತರೋಽನುಮದಂತು
ಶೋಭಾಯೈ ಜ್ಞಾನಮಯೀಮಕ್ಷಮಾಲಿಕಾಂ .

ಅಥೋವಾಚಯೇ ಮಂತ್ರಾ ಯಾ ವಿದ್ಯಾಸ್ತೇಭ್ಯೋ
ನಮಸ್ತಾಭ್ಯಶ್ಚೋನ್ನಮಸ್ತಚ್ಛಕ್ತಿರಸ್ಯಾಃ
ಪ್ರತಿಷ್ಠಾಪಯತಿ .

ಅಥೋವಾಚಯೇ ಬ್ರಹ್ಮವಿಷ್ಣುರುದ್ರಾಸ್ತೇಭ್ಯಃ
ಸಗುಣೇಭ್ಯ ಓಂ ನಮಸ್ತದ್ವೀರ್ಯಮಸ್ಯಾಃ
ಪ್ರತಿಷ್ಠಾಪಯತಿ .

ಅಥೋವಾಚಯೇ ಸಾಂಖ್ಯಾದಿತತ್ತ್ವಭೇದಾಸ್ತೇಭ್ಯೋ
ನಮೋ ವರ್ತಧ್ವಂ ವಿರೋಧೇಽನುವರ್ತಧ್ವಂ .

ಅಥೋವಾಚಯೇ ಶೈವಾ ವೈಷ್ಣವಾಃ ಶಾಕ್ತಾಃ
ಶತಸಹಸ್ರಶಸ್ತೇಭ್ಯೋ ನಮೋನಮೋ ಭಗವಂತೋಽ-
ನುಮದಂತ್ವನುಗೃಹ್ಣಂತು .
ಅಥೋವಾಚಯಾಶ್ಚ ಮೃತ್ಯೋಃ ಪ್ರಾಣವತ್ಯಸ್ತಾಭ್ಯೋ
ನಮೋನಮಸ್ತೇನೈತಂ ಮೃಡಯತಮೃಡಯತ .

ಪುನರೇತಸ್ಯಾಂ ಸರ್ವಾತ್ಮಕತ್ವಂ ಭಾವಯಿತ್ವಾ ಭಾವೇನ
ಪೂರ್ವಮಾಲಿಕಾಮುತ್ಪಾದ್ಯಾರಭ್ಯ ತನ್ಮಯೀಂ
ಮಹೋಪಹಾರೈರುಪಹೃತ್ಯ ಆದಿಕ್ಷಾಂತೈರಕ್ಷರೈರಕ್ಷ-
ಮಾಲಾಮಷ್ಟೋತ್ತರಶತಂ ಸ್ಪೃಶೇತ್ .

ಅಥ ಪುನರುತ್ಥಾಪ್ಯ ಪ್ರದಕ್ಷಿಣೀಕೃತ್ಯೋಂ ನಮಸ್ತೇ
ಭಗವತಿ ಮಂತ್ರಮಾತೃಕೇಽಕ್ಷಮಾಲೇ
ಸರ್ವವಶಂಕರ್ಯೋಂನಮಸ್ತೇ ಭಗವತಿ ಮಂತ್ರಮಾತೃಕೇಽ-
ಕ್ಷಮಾಲಿಕೇ ಶೇಷಸ್ತಂಭಿನ್ಯೋಂನಮಸ್ತೇ ಭಗವತಿ
ಮಂತ್ರಮಾತೃಕೇಽಕ್ಷಮಾಲೇ ಉಚ್ಚಾಟನ್ಯೋಂನಮಸ್ತೇ
ಭಗವತಿ ಮಂತ್ರಮಾತೃಕೇಽಕ್ಷಮಾಲೇ ವಿಶ್ವಾಮೃತ್ಯೋ
ಮೃತ್ಯುಂಜಯಸ್ವರೂಪಿಣಿ ಸಕಲಲೋಕೋದ್ದೀಪಿನಿ ಸಕಲಲೋಕ-
ರಕ್ಷಾಧಿಕೇ ಸಕಲಲೋಕೋಜ್ಜೀವಿಕೇ ಸಕಲಲೋಕೋತ್ಪಾದಿಕೇ
ದಿವಾಪ್ರವರ್ತಿಕೇ ರಾತ್ರಿಪ್ರವರ್ತಿಕೇ ನದ್ಯಂತರಂ ಯಾಸಿ
ದೇಶಾಂತರಂಯಾಸಿ ದ್ವೀಪಾಂತರಂ ಯಾಸಿ ಲೋಕಾಂತರಂ
ಯಾಸಿ ಸರ್ವದಾ ಸ್ಫುರಸಿ ಸರ್ವಹೃದಿ ವಾಸಸಿ .

ನಮಸ್ತೇ ಪರಾರೂಪೇ ನಮಸ್ತೇ ಪಶ್ಯಂತೀರೂಪೇ ನಮಸ್ತೇ

ಅಕ್ಷಮಾಲಿಕೋಪನಿಷತ್

ಮಧ್ಯಮಾರೂಪೇ ನಮಸ್ತೇ ವೈಖರೀರೂಪೇ ಸರ್ವತತ್ತ್ವಾತ್ಮಿಕೇ
ಸರ್ವವಿದ್ಯಾತ್ಮಿಕೇ ಸರ್ವಶಕ್ತ್ಯಾತ್ಮಿಕೇ ಸರ್ವದೇವಾತ್ಮಿಕೇ
ವಸಿಷ್ಠೇನ ಮುನಿನಾರಾಧಿತೇ ವಿಶ್ವಾಮಿತ್ರೇಣ
ಮುನಿನೋಪಜೀವ್ಯಮಾನೇ ನಮಸ್ತೇ ನಮಸ್ತೇ .
ಪ್ರಾತರಧೀಯಾನೋ ರಾತ್ರಿಕೃತಂ ಪಾಪಂ ನಾಶಯತಿ .

ಸಾಯಮಧೀಯಾನೋ ದಿವಸಕೃತಂ ಪಾಪಂ ನಾಶಯತಿ .

ತತ್ಸಾಯಂಪ್ರಾತಃ ಪ್ರಯುಂಜಾನಃ ಪಾಪೋಽಪಾಪೋಭವತಿ .

ಏವಮಕ್ಷಮಾಲಿಕಯಾ ಜಪ್ತೋ ಮಂತ್ರಃ ಸದ್ಯಃ ಸಿದ್ಧಿಕರೋ
ಭವತೀತ್ಯಾಹ ಭಗವಾನ್ಗುಹಃ ಪ್ರಜಾಪತಿಮಿತ್ಯುಪನಿಅಷತ್ ..

ಓಂ ವಾಙ್ಮೇ ಮನಸಿ ಪ್ರತಿಷ್ಠಿತಾ ಮನೋ ಮೇ ವಾಚಿ
ಪ್ರತಿಷ್ಠಿತಮಾವಿರಾವೀರ್ಮ ಏಧಿ ..ವೇದಸ್ಯ ಮ ಆಣೀಸ್ಥಃ
ಶ್ರುತಂ ಮೇ ಮಾ ಪ್ರಹಾಸೀರನೇನಾಧೀತೇನಾಹೋರಾತ್ರಾ-
ನ್ಸಂದಧಾಮ್ಯೃತಂ ವದಿಷ್ಯಾಮಿ ಸತ್ಯಂ ವದಿಷ್ಯಾಮಿ .

ತನ್ಮಾಮವತು ತದ್ವಕ್ತಾರಮವತು ಅವತು ಮಾಮವತು
ವಕ್ತಾರಮವತು ವಕ್ತಾರಂ ..

ಓಂ ಶಾಂತಿಃ ಶಾಂತಿಃ ಶಾಂತಿಃ ..ಹರಿಃ ಓಂ ತತ್ಸತ್ ..

ಇತ್ಯಕ್ಷಮಾಲಿಕೋಪನಿಷತ್ಸಮಾಪ್ತಾ ..
Encoded by Sunder Hattangadi

AkShamalika Upanishad

pdf was typeset on August 30, 2023

Please send corrections to sanskrit@cheerful.com

akshamalika.pdf 5


	Document Information
	Document Text
	Document Credits

